
SOZIQ-OVQAT SANOATINI 

TASHKILIY-IQTISODIY 
JIHATDAN RIVOJLANTI-

RISHNING NAZARIY ASOSLARI

Muxtorova Madina Azamat qizi
Toshkent davlat iqtisodiyot universiteti
“Yashil iqtisodiyot” kafedrasi assistenti

Annotatsiуa: Ushbu maqolada oziq-ovqat sanoatini tashkiliy-iqtisodiy jihatdan rivojlantirishning nazariy asoslari yoritib 
berilgan. Jahonda oziq-ovqat mahsulotlariga bo‘lgan talab oshishi bilan uni ishlab chiqarish o‘rtasida mutonosiblik mavjud 
emas. Ayniqsa, so‘ngi yillarda ro‘y berayotgan geosiyosiy vaziyatlar, global pandimiya, iqlim o‘zgarishlari va kechayotgan 
yuqori inflyatsiya hamda ishsizlik darajasining oshishi tufayli hozirda dunyoda 690-780 mln.dan ordiq odamlar ochlik 
muam mosiga duch kelgan. Xususan, yuzaga kelgan ochlik muammosining 55 foizi Osiyo, 38 foizi Afrika, 6 foizi Lotin 
Amerikasi va Karib dengizi hamda qolgan qismi Shimoliy Amerika, Yevropa va Okeaniya mamlakatlari hissasiga to‘g‘ri 
keladi.

Kalit so‘zlar: oziq-ovqat sanoati, sanoat, iqtisod, qishloq xo‘jaligi, ishlab chiqarish, qayta ishlash, moliyaviy xizmat, tadqiqot.
Abstraсt: This article describes the theoretical basis for the development of the food industry from an organizational and 
economic point of view. There is no correlation between the growth in demand for food and its production in the world. 
In particular, due to the geopolitical situation, global pandemic, climate change, high inflation and unemployment, more 
than 690-780 million people in the world are facing the problem of hunger. Specifically, 55 percent of the hunger problem 
occurs in Asia, 38 percent in Africa, 6 percent in Latin America and the Caribbean, and the rest in North America, Europe, 
and Oceania.

Keу words: food processing, industry, economics, agriculture, manufacturing, processing, financial services, research.
Аннотация: В данной статье описаны теоретические основы развития пищевой промышленности с организаци-
онной и экономической точки зрения. Никакой корреляции между ростом спроса на продукты питания и их про-
изводством в мире нет. В частности, из-за геополитической ситуации, глобальной пандемии, изменения климата, 
высокой инфляции и уровня безработицы более 690-780 миллионов человек в мире столкнулись с проблемой 
голода. В частности, 55 процентов проблемы голода приходится на Азию, 38 процентов – на Африку, 6 процентов 
– на Латинскую Америку и Карибский бассейн, а остальные – на Северную Америку, Европу и Океанию.

Ключевые слова: пищевой промышленность, промышленность, экономика, сельское хозяйство, производство, 
переработка, финансовые услуги, исследования.

K I R I S H
Ma’lumki, dunyo aholisining umumiy soni tez sur’atda o‘sib bormoqda. Xususan, Birlashgan Millatlar Tash-

kiloti (BMT)ning tahlillariga ko‘ra, 2023-yilda dunyo aholisi soni 8,1 mlrd. kishini tashkil etgan bo‘lsa, mazkur 
ko‘rsatkich 2050-yilga borib 9,7 mlrd. kishiga yetishi kutilmoqda. Bundan tashqari, so‘ngi 10-15 yillarda ro‘y 
bergan hamda davom etayotgan geosiyosiy muammolar va global iqlim o‘zgarishlarining iqtisodiyotga ta’siri, 
iqtisodiy jarayonlarning tarkibiy o‘zgarishlari, shuningdek, sug‘oriladigan yerlarning kamayishi, qurg‘oqchilikning 
ortib borishi kabi omillar tufayli ko‘pgina davlatlarda aholini oziq-ovqat mahsulotlari bilan ta’minlay olmaslik 
muammosi kuzatilmoqda.

Xususan, BMTning Oziq-ovqat va qishloq xo‘jaligi tashkiloti (FAO)ning ma’lumotlariga ko‘ra, hozirda 
2,4 mlrd. nafar insonlar oziq-ovqat mahsulotlari bilan yetarli darajada ta’minlanmagan, shuningdek qariyb 
735 mln. nafar insonlar esa ocharchilik muammosiga duch kelgan.

Fikrimizcha, dunyoda aholi sonining tez sur’atlarda o‘sishi, atrof-muhit va iqlim o‘zgarishlari hamda boshqa 
salbiy omillar mavjudligi sharoitida aholining oziq-ovqat mahsulotlari bilan to‘liq ta’minlashda oziq-ovqat sanoati 
muhim ahamiyatga ega. To‘g‘ri insonlar oziqlanadigan aksariyat mahsulotlarning asosini qishloq xo‘jaligida 
yetishtiriladigan va dengizdan olinadigan mahsulotlar tashkil etadi hamda aynan shu mahsulotlar oziq-ovqat 
sanoati uchun xom ashyo bazasi hisoblanadi.

Umuman olganda, shuni alohida ta’kidlash joizki, aholini oziq-ovqat mahsulotlari bilan ta’minlash zanjirida 
oziq-ovqat sanoatining muhim roli shundaki, sanoat asosida qayta ishlangan (pishirish, qovurish, dudlash kabi 
usullar asosida) oziq-ovqat mahsulotlarining nafaqat shakli va xususiyatlarini o‘zgartirish mumkin, balki, yana 
muhim bir ijobiy xususiyati shundaki, sanoat asosida bundan qayta ishlash oziq-ovqat mahsulotlarini uzoqroq 
muddatlarda saqlash imkonini beradi. Bu esa tabiiy holatda saqlash muddati qisqa bo‘lgan oziq-ovqat mah-
sulotlari (xom ashyolari)dan samarali va uzoq muddatlarda foydalanishni ta’minlaydi. Bir so‘z bilan aytganda 
oziq-ovqat sanoati oziq-ovqat ta’minoti zanjirining ajralmas qismi hisoblanadi.

Tadqiqot metodologiyasi: Garvard universiteti tadqiqotiga ko‘ra, oziq-ovqat ta’minoti zanjiri oziq-ovqat mah-
sulotlarini yetishtirish (ishlab chiqarish), qayta ishlash, tarqatish, chakana sotish va iste’mol qilish jarayonlarini 
o‘z ichiga oladi hamda bu oziq-ovqat mahsulotlari va pul mablag‘larining aylanishi modeli sifatida quyidagicha 
ifodalanilgan (1.1.1-rasm).

1.1.1-rasm: Oziq-ovqat va pulning aylanishi modeli

So‘zimiz avvalida, oziq-ovqat mahsulotlari nima? Yoki uning tarkibiga nimalar kiradi, kabi savollarga javob 
topishimiz maqsadga muvofiq. Uzoq yillardan buyon oziq-ovqat mahsulotlari, uning tarkibi va ularni ishlab 
chiqarishni rivojlantirish borasida doimiy ilmiy tadqiqotlar olib boriladi.

M A V Z U G A  O I D  A D A B I Y O T L A R  T A H L I L I
S.Sardak va boshqalar tadqiqotiga ko‘ra, “oziq-ovqat”ga quyidagilar kiradi:

● to‘plangan tabiiy o‘simlik mahsulotlari (masalan, dengiz o‘tlari, qo‘ziqorinlar, rezavorlar va boshqalar);

● hayvonlardan olingan tabiiy mahsulotlar (baliq va dengiz mahsulotlari, yovvoyi hayvonlar, yovvoyi hay-
vonlar tuxumlari va boshqalar);

● yetishtirilgan o‘simlik mahsulotlari (uy va ishlab chiqarish sharoitida);

● hayvonlardan olingan mahsulotlar (uy va ishlab chiqarish sharoitida);

● sun’iy ravishda ishlab chiqarilgan oziq-ovqat mahsulotlari (masalan, alkogolsiz va alkogolli ichim-
liklarning ayrim turlari);

● kombinatsiyalangan mahsulotlar (sanoat asosida ishlab chiqarilgan oziq-ovqat mahsulotlari).

Umumiy qilib aytganda, oziq-ovqat – to‘g‘ridan to‘g‘ri iste’mol qilish uchun yaroqli oziq-ovqat mahsulotlari 
(tabiiy va sanoat yoki pazandalik asosida qayta ishlangan) to‘plamidir.

Oziq-ovqat mahsulotlari – qayta ishlangan, yarim qayta ishlangan yoki xom ashyo, inson iste’moli uchun 
mo‘ljallangan va ichimliklar, shuningdek, qayta ishlashda ishlatilgan kimyoviy qo‘shimchalar hisoblanadi.

D.Kulev va boshqalar fikricha, oziq-ovqat mahsulotlari – oziq-ovqat xom ashyolari, qishloq xo‘jaligi mahsu-
lotlari va ichimliklardan iborat.

Yuqoridagi fikrlar va boshqa ilmiy tadqiqot ishlarini o‘rganish hamda kuzatishlar asosida fikrimizcha, oziq-
ovqat mahsulotlari tarkibiga oziq-ovqat xom ashyolari (qishloq xo‘jaligi va oziq-ovqat sanoatida ishlatiladigan 
kimyoviy vositalar hamda iste’molga yaroqli sun’iy oziq-ovqat qo‘shimchalari), oziq-ovqat mahsulotlari (qishloq 
xo‘jaligi, dengiz va oziq-ovqat sanoati mahsulotlari), iste’molga yaroqli ichimliklar (gazlangan, gazlanmagan 
va alkogol ichimliklari) va oziq-ovqat zanjiridagi boshqa jarayonlarda foydalaniladigan turli vositalarni kiritish 
mumkin (1.1.2-rasm).

1.1.2-rasm: Oziq-ovqat mahsulotlari tarkibiy tuzilishi

Xo‘sh, oziq-ovqat zanjirining muhim va ajralmas qismi hisoblangan – oziq-ovqat sanoati qanday sanoat?
A.Chichikinning fikricha, oziq-ovqat sanoati – oziq-ovqat xavfsizligini ta’minlashning eng muhim ustuvor 

yo‘nalishi hisoblanadi.

Ma’lumki, oziq-ovqat hom ashyolarining aksariyati qishloq xo‘jaligida yetishtiriladigan va to‘g‘ridan to‘g‘ri 
dengiz (okean, dengiz, daryo, ko‘l, suv omborlari, kanallar va boshqa suv havzalari)dan olinadigan mahsulotlar 
bo‘lib, ularning katta qismi sanoat asosida qayta ishlanadi. Butun dunyoda shu jarayon asosida oziq-ovqat 
mahsulotlari ishlab chiqariladi hamda aholini oziq-ovqat mahsulotlari bilan ta’minlash xavfsizligi yaratiladi.

Umuman olganda, oziq-ovqat sanoati tayyor yoki yarim tayyor oziq-ovqat mahsulotlari, shuningdek, choy, 
sovun, tamaki mahsulotlari va yuvish vositalarini ishlab chiqarishdir. Shu bois, oziq-ovqat sanoati sanoatning 
eng muhim va ahamiyatli tarmoqlaridan biri hisoblanadi, chunki, u odamlar uchun zarur oziq-ovqat mahsulot-
larini ishlab chiqaradi.

Boshqacha aytganda, oziq-ovqat sanoati iqtisodiyot tarmog‘i sifatida mamlakat aholisini asosiy oziq-ovqat 
mahsulotlari bilan ta’minlaydigan oziq-ovqat ishlab chiqarish tarmoqlarining ishlab chiqaruvchi kuchlari va 
ishlab chiqarish munosabatlarining rivojlanish xususiyatlarini tavsiflaydi.

Boshqacha aytganda, oziq-ovqat sanoati qishloq xo‘jaligi xom ashyosini tayyorlash, tashish, saqlash, 
qayta ishlash va yakuniy mahsulotni realizatsiya qilishni ta’minlovchi tarmoqlardan biri bo‘lib, ya’ni, u qishloq 
xo‘jaligi xom ashyosini qayta ishlashga qaratilgan sanoat tarmog‘i hisoblanadi.

Yu.Gusarovaning fikricha esa oziq-ovqat sanoati – bu ishlab chiqarilgan yakuniy oziq-ovqat mahsulotlari-
ning iste’mol maqsadlarining birligi, qoida tariqasida, qishloq xo‘jaligi xom ashyosini qayta ishlash korxonalarini 
birlashtiruvchi butun sanoatning bir qismidir. Shuningdek, oziq-ovqat sanoatining roli va ahamiyati uning oziq-
ovqat mahsulotlarini ishlab chiqarishi bilan belgilanadi.

Bundan kelib chiqib aytish joizki, oziq-ovqat sanoati faqatgina qishloq xo‘jaligi va dengiz mahsulotlarini 
qayta ishlovchi sanoat tarmog‘i emas, balki, aholini oziq-ovqat mahsulotlari bilan ta’minlash zanjiridagi bir 
qancha bosqichlarni o‘zida mujassamlashtiradi. Ya’ni, oziq-ovqat sanoati bir qancha komonentlardan tashkil 
topgan.

X U L O S A  V A  T A K L I F L A R
Shu boisdan, oziq-ovqat sanoati jamiyatning oziq-ovqat mahsulotlarining mavjudligi, taqsimlanishi va sifa-

tiga bo‘lgan ehtiyojlarini qondirishda muhim rol o‘ynaydi. Oziq-ovqat mahsulotlarini qayta ishlash sanoati nis-
batan tez buziladigan, katta hajmli va mavsumiy xarakterga ega bo‘lgan oziq-ovqat mahsulotlarining o‘ziga xos 
xususiyatlariga egadir.

Bu borada xalqaro oziq-ovqat sanoati kompaniyalari ham shunday ta’kidlashadi: oziq-ovqat sanoati 
butunlay bir sanoat emas, balki, turli xil oziq-ovqat mahsulotlarini ishlab chiqaradigan bir nechta sanoat turlari-
ning yig‘indisidir. U dehqonchilik, oziq-ovqat ishlab chiqarish, oziq-ovqat mahsulotlarini qayta ishlash, saqlash, 
qadoqlash, tarqatish, chakana savdo va umumiy ovqatlanishni ham qamrab oladi. Oziq-ovqat sanoati quyidagi 
tarkibiy qismlarni o‘z ichiga oladi:

1. Qishloq xo‘jaligi. Bu oziq-ovqat, ozuqa, tola va boshqa kerakli mahsulotlarni ishlab chiqarish jara-
yonidir. Shuningdek, u o‘simlikchilik, chorvachilik va baliq yetishtirishni ham o‘z ichiga oladi. Bundan 
tashqari, qishloq xo‘jaligi mahsulotlarini ishlab chiqarishni osonlashtirish uchun qishloq xo‘jaligi texni-
kasi, o‘g‘itlar, qishloq xo‘jaligi o‘simliklari urug‘larini ishlab chiqarishni ham qamrab oladi.

2. Oziq-ovqat mahsulotlarini qayta ishlash. Qishloq xo‘jaligi mahsulotlarining aksariyati mavsumiy 
va tez buziladigan mahsulotlardir. Oziq-ovqat mahsulotlarini qayta ishlash xom ashyolarni sotiladigan 
oziq-ovqat mahsulotlariga aylantirib beradi. Ya’ni, mavsumiy qishloq xo‘jaligi mahsulotlarini qadoqlash 
orqali oziq-ovqat mahsulotlarini atrof-muhitdan himoya qiladi, ularning saqlash muddatini uzaytiradi va 
oziq-ovqat sifatini oshiradi.

3. Oziq-ovqat mahsulotlarini taqsimlash. Bu iste’molchilarga oziq-ovqat mahsulotlarini tashish, saqlash 
va sotishni o‘z ichiga oladi. Bunda oziq-ovqat sanoati ko‘p sonli jarayonlarini integratsiyalash uchun 
transport tarmog‘idan foydalaniladi.

4. Nazorat. Albatta, sifat va xavfsizlikni ta’minlash uchun oziq-ovqat mahsulotlarini ishlab chiqarish va 
tarqatish bo‘yicha qoidalar mavjud bo‘lib, bu davlat hokimiyati tomonidan o‘rnatilgan cheklovlardir. 
Oziq-ovqat sanoati normal faoliyat yuritishi uchun ba’zi me’yoriy talablarga javob berishi kerak.

5. Moliyaviy xizmatlar. Bu oziq-ovqat mahsulotlarini ishlab chiqarish hamda tarqatishni osonlashtirish 
uchun sug‘urta va kreditlarni o‘z ichiga oladi. Sug‘urta polislari sanoatda tez-tez uchraydigan moliyaviy 
yo‘qotish (zarar)larni qoplaydi. Shu bois, oziq-ovqat hisobi bo‘yicha mutaxassislar g‘oyalar va imkoni-
yatlarni baholash uchun oziq-ovqat sanoatining barcha jabhalari bilan yaqindan hamkorlik qilishi lozim.

6. Tadqiqot va ishlanmalar. Oziq-ovqat sanoatining har qanday yo‘nalishi bo‘yicha tadqiqotlar ushbu 
tarmoq haqida tegishli ma’lumotlarni ishlab chiqaradi. Bugungi kunda oziq-ovqat xizmatlari sektori tad-
qiqot va ishlanmalarning eng katta salohiyatiga ega. Mazkur tadqiqotlar obyekti asosan iste’molchi 
xulq-atvori, xaridorlarning sotib olish tanlovi, munosabat va fikrlarga ta’sir qiluvchi omillardir.

7. Marketing. Marketing oziq-ovqat mahsulotlari haqidagi ma’lumotlarni targ‘ib qilishning asosiy va 
samarali vositasidir. Oziq-ovqat marketingi oziq-ovqat yoki ichimliklarni sotib olish va iste’mol qilishni 
rag‘batlantirish uchun foydalaniladigan reklamalarning har qanday shaklini tavsiflaydi. Bu oziq-ovqat 
muhitining ijtimoiy-madaniy elementlarini tartibga solish orqali oziq-ovqat xatti-harakatlariga ta’sir qilishi 
mumkin.

Yuqoridagilarga asoslanib quyidagi fikrlarni ta’kidlash joiz:

Birinchidan, oziq-ovqat zanjiri – aholini oziq-ovqat mahsulotlari bilan ta’minlashning to‘liq bosqichlari hi -
soblansa, unda oziq-ovqat sanoati markaziy va muhim bosqichi hisoblanadi.

Ikkinchidan, tez buziladigan va mavsumiy bo‘lgan qishloq xo‘jaligi va dengiz mahsulotlari – oziq-ovqat 
xom ashyolari aynan sanoat asosida qayta ishlanadi va bu mazkur oziq-ovqat xom ashyolaridan sifatli tayyor 
oziq-ovqat mahsulotlari ishlab chiqariladi. Bu jarayonning yana muhim jihati shuki, sanoat asosida oziq-ovqat 
xom ashyolarini qayta ishlash ularning saqlash muddatini uzaytirish imkonini yaratadi. Bu esa aholini mavsumiy 
qishloq xo‘jaligi va dengiz mahsulotlaridan tayyorlangan oziq-ovqat mahsulotlariga bo‘lgan talabini doimiy 
ta’minlash imkonini beradi.

Uchinchidan, oziq-ovqat xom ashyolarining oziq-ovqat sanoati asosida qayta ishlanishi ularning sifatini 
yaxshilanishiga olib keladi. Bundan tashqari, bugungi kunda iste’molchilarning tanlovi va xohishlari turlicha 
(individual talab) bo‘lib, aynan shu individual talablarni qondirishda oziq-ovqat mahsulotlarining turlari aynan 
sanoat asosida ishlab chiqariladi.

Demak, umumiy qilib aytganda oziq-ovqat sanoati – oziq-ovqat zanjirining nafaqat asosiy, balki, eng muhim 
ustuni hisoblanadi.

